Nafarroako Parlamentuko Mahaiak, 2013ko irailaren 30ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Roberto Jiménez Alli jaunak aurkezturiko mozioa, zeinaren bidez Espainiako Gobernua premiatzen baita ezets ditzan eta ez ditzan burutu Demarkazio eta Planta Judizialari buruzko Legea eta Botere Judizialaren Lege Organikoa aldatzeko proposamenak.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2013ko irailaren 30ean

Lehendakaria: Alberto Catalán Higueras

MOZIOAREN TESTUA

Socialistas de Navarra parlamentu-taldeko foru parlamentari Roberto Jiménez AIIik, Legebiltzarreko Erregelamenduan ezarritakoaren babesean, ondoko mozioa aurkeztu du, hurrengo Osoko Bilkuran eztabaidatzeko:

Justizia Ministerioak bere webgunean argitaratu ditu Demarkazio eta Planta Judizialari buruzko Legearen eta Botere Judizialaren Lege Organikoaren testu artikuludunak, testu horiek taxutzeko agindua jaso zuen batzorde instituzionalak taxutuak.

Justiziako ministroak berak agerraldia egin zuen iragan maiatzean Diputatuen Kongresuko Justizia Batzordean, Botere Judizialaren Lege Organikoaren erreformaren testu bat aurkezteko (proposamen hau taxutu duen batzorde instituzional berak proposatu zuen testu hori). Botere Judizialaren Lege Organikoaren erreformaren testuan jada ageri ziren Demarkazio eta Planta Judizialari buruzko Legearen erreforman orain zehazten diren ildoak, baina ministroak iragarri zuen, nahasketa eraginez, Kongresuan aurkezten ari zen testua ez zela berarena; halatan, eztabaida artifizial bat abiarazi zuen, zunda-globo bat erabiliz, eta Gobernua beste behin ezkutatu zen adituen batzorde baten gibelean, bere erantzukizun zuzenari aurre ez egitearren.

Gobernua Administrazioarentzat proposatzen ari zaigun erreformen tankera bertsukoa da demarkazio eta planta judizialari buruz egiten duen aldaketa-proposamena, eta, beste batzuek bezala, ez ditu kontuan hartu herritarrak eta Konstituzioak nahiz estatutuek autonomia erkidegoei esleitutako eskumenak, eta, ustezko aurrezpenaren aitzaikian, administrazioaren murrizketa du ardatz gidari bakar, azken finean zerbitzu publikoak eraistera bideratua.

Izan ere, Espainiako Konstituzioko 152.1 artikuluan nahiz Botere Judizialaren Lege Organikoko 35. artikuluan xedatutakoa urratuz egiten da proposamenaren aurkezpena, arauok Justiziako ministroa behartzen baitute autonomia erkidegoen txostena biltzera proposamenari buruz eta kontuan hartzera horien iritzia aurreproiektua taxutzeko, bai eta, gainera, autonomia erkidegoen proposamenak Kongresuari eta Senatuari aurkezten zaien proiektuari batzeko gero.

Ehun herritar bakoitzeko epaile-ratioa Europako batez bestekoa baino txikiagoa da Espainian, eta proposamenak, halere, ez du aipatzen epaile eta magistratuen kopurua igotzeko aukera; aitzitik, horiek murrizteko aukera aipatzen du, zortzigarren xedapen iragankorrean irakur daitekeenez.

Ministroak uztailaren 9an Valladoliden adierazi zuen ez dela egoitza judizial bat ere kenduko Espainian. Argitaratutako proposamena gauzatuz gero, ordea, baieztapen hori ez litzateke egia izanen; izan ere, proposamenaren irakurketatik ondorioztatzen da “eredu berriaren ezarpenak baldintzatzen duela Justizia Administrazioaren zerbitzuko baliabide materialen hobekuntzaren arloan administrazio publikoek egin dezaketen gastua, halako moduan non gastu hori egin beharko baita lege honetan azaldutako egoitzak hartu behar dituzten eraikinetan eta instalazioetan, eta horietan soilik”, eta probintzia-hiriburuetan soilik egonen direla, Botere Judizialaren Lege Organikoaren proposameneko artikuluetatik eta demarkazio eta planta judizialari buruzko eranskinetatik ondorioztatzen den legez. Justizia zentralizatzea eta herritarrengandik urruntzea –hori baita proposamenak egiten duena– babes judiziala erraztearen aurkakoa da erabat.

Hortaz, aurkeztutako proposamenak arrisku larria dakar Justiziaren zerbitzu publikoaren biziraupenerako, bereziki landa eremuetan, baina baita hiri eremuetan ere, demarkazioa probintziala izatera igaroko baita instantziako auzitegien kasuan, Madrilen eta Bartzelonan izan ezik. Demarkazio eta Planta Judizialari buruzko Legearen eta Botere Judizialaren Lege Organikoaren proposamenaren arabera, desagertu eginen dira desagertzeko mehatxupean edo beren eginkizunak administrazio egoitza hutsak izateraino galtzeko mehatxupean dauden landa eremuko barruti judizialak.

Egiten den edozein proposamenek, gutxieneko begirune batekin aintzat hartua izatea merezi izateko, kontuan hartu behar ditu, beste administrazio batzuek arlo honetan dituzten eskumenez gain, alderdi demografikoak, komunikazio-sareak, toki bakoitzeko liskarren tipologia, tokia landa-eremukoa, hiri-eremukoa edo turistikoa den, eta abar, eta horiei buruzko azterlan bat oinarri, behar bezala arrazoitu eta artikulatutako ondorioetara heldu hornidurei dagokienez. PSOEk defenditzen du zerbitzu publikoak –besteak beste, Justizia Administrazioa– herritarrengandik hurbil egon beharraren printzipioa; horretarako, dagoen sistemaren potentzialtasunak aztertu beharra dago, eduki badituelako, bai eta sistemaren erreforma ere, baina ez barruti judizialak eta Probintzia Auzitegiak desagertzearen baldintzapean.

PPren Gobernua egunez egun ari da areagotzen bere autoritarismoa eta bere bakartasun politikoa. Gaur, Demarkazio eta Planta Judizialari buruzko Legearen eta Botere Judizialaren Lege Organikoaren erreformaren aurka gaudela adierazten dugu, eta orain dela zenbait aste beste horrenbeste egin genuen Toki Erreformari buruzko Legearekin; izan ere, Ministroen Kontseiluak argi berdea eman zion, Estatu Kontseiluaren gomendioei entzungor eginez, hark txosten kritiko eta gogorra egin zuen arren. PPren bi ekimen horiek ez dute konpontzen inolako lurralde-premiarik, ez dituztelako ez eskumenak argitzen, ez bikoiztasunak ekiditen, ez Administrazioaren egitura sinplifikatzen, ez, batez ere, landa inguruan bizi diren herritarren interesak aldezten ere.

Horregatik guztiagatik, Socialistas del Parlamento de Navarra parlamentu-taldeak honako erabaki proposamena aurkeztu du:

“1. Nafarroako Parlamentuak Espainiako Gobernua premiatzen du ezets ditzan eta ez ditzan burutu Demarkazio eta Planta Judizialari buruzko Legea eta Botere Judizialaren Lege Organikoa aldatzeko proposamenak, Justizia Ministerioaren web orrian argitaratuak. 

2. Nafarroako Parlamentuak Espainiako Gobernua premiatzen du beste erreforma-proposamen bat aurkez dezan, zeinak kontuan izanen baititu taxukeran eta edukian:

• Autonomia erkidegoek arlo horretan dituzten eskumenak eta iritzia, Espainiako Konstituzioan eta Botere Judizialaren Lege Organikoko 35. artikuluan adierazi bezala.

• Lurraldeei lotutako demarkazio eta planta, halako moduan non barruti judizialek osatuko baitute instantziako auzitegien lurralde-egitura; hartara, barruti judizialak mantenduko dira, eta desagertu eginen da horien lurralde-esparrua probintziala izatea. Baliorik gabe utziko da probintziako hiriburuetan egiten den birzentralizazioa.

• Probintzia auzitegiak eta bake epaitegiak mantentzea, ekidite aldera Justizia Administrazioa urruntzea eta kontzentratzea, herritarren interes aurkakoa izateagatik, eta adostasuna bilatzea demarkazio berriei dagokienez (esate baterako, oinarrizko edo lehen graduko auzitegiak).

3. Nafarroako Parlamentuak Espainiako Gobernua premiatzen du instantziako auzitegiak ezar ditzan bulego judizial berria erabat zabaltzearekin batera, zerbitzu prozesal komunak zeharo garatzea ziurtatze aldera eta jusitiza bizkortze aldera, zerbitzu publikoa hobetuko baita horrela”.

Iruñean, 2013ko irailaren 26an

Eleduna: Roberto Jiménez Alli

